
kerajaan untuk menjadikan Sarawak sebagai salah 

WACANA 
PENGARANG
Dengan nama Allah Yang Maha Pemurah Lagi Maha Penyayang, 
syukur atas segala limpah kurniaan Nya kepada kita. Selawat 
dan salam buat Baginda Rasulullah S.A.W., kepada ahli keluarga 
Baginda, para sahabat Baginda. Assalamualaikum Warahmatullah 
Wabarakatuh

Assalamualaikum warahmatullahi wabarakatuh.

Bersyukur ke hadrat Ilahi kerana mempertemukan kita pada tahun 
baru 2020 ini. Selamat tahun baru buat pembaca Buletin Mimbar 
daripada kami sidang redaksi. Semestinya tahun baru senantiasa 
dinantikan setiap orang, mengharapkan sesuatu yang baik, 
samada dari segi kesihatan, rezeki, keluarga, dan mungkin jodoh.

Bersempena peristiwa Isra’ wa Mi’raj dalam ta’wim Islam juga, 
marilah sama-sama kita merenungi dan menginsafi hikmah 
peristiwa ini yang antaranya membawa kepada kewajiban 
solat lima waktu. Peristiwa ini juga adalah bukti nyata tentang 
kekuasaaan Allah, bahawasanya tiada yang mustahil bagiNya 
untuk sesuatu peristiwa itu berlaku.

Justeru, apa-apa pun niat serta usaha kita, sebagai seorang 
muslim seharusnya kita sentiasa percaya bahawa segala kejadian, 
samada baik mahupun buruk, semuanya adalah kehendak Allah, 
serta terselit hikmah di sebaliknya. Itulah i’tiqad kita.

Akhir kalam, marilah kita bersama-sama memanfaatkan 
sepenuhnya hikmah di sebalik kejadian yang berlaku sama ada 
pada ketika ini mahupun yang telah lama berlaku agar ia dapat 
dijadikan iktibar dan pengajaran buat kita. Semoga amalan serta 
usaha kita akan dikurniakan ganjaran sewajarnya daripada Allah 
S.W.T. In Sha Allah.

Sekian, wassalam

Masjid Darul Ihsan terletak di Kampung 
Rambungan, Lundu, iaitu kira-kira 30km 
daripada Bandar Kuching. Terdapat 
seramai 30 buah rumah orang islam 
di kampung tersebut dengan jumlah 
penduduk dianggarkan berjumlah 100 
orang.

Bermula pada tahun 1950an, penduduk 
kampung Rambungan telah bergotong-
royong membina sebuah surau kecil 
sebagai tempat mereka beribadat. Ianya 
dibina dengan mengunakan kayu hutan 
sebagai tiang, daun nipah sebagai dinding 
dan atap, manakala lantainya mengunakan 
batang pinang. Surau ini boleh memuat 
seramai 20 ke 30 orang jemaah. Surau 
ini dibina di atas tapak tanah kepunyaan 
Encik Siak, secara pinjam sahaja.

Oleh kerana keadaan surau pertama telah 
uzur, maka penduduk kampung dengan 
bantuaqn dan kerjasama pihak Angkatan 
Tentera Malaysia, telah membina sebuah 
surau baru pada tahun 1960. Surau ini 
dibina dengan mengunakan wang hasil 
daripada derma penduduk kampung dan 
orang perseorangan. Surau kedua ini 
dibina dengan mengunakan tiang belian, 
berlantai dan berdindingkan papan dan 
beratapkan zink. Saiz surau ini hampir 
sama besarnya dengan surau pertama 
iaitu boleh memuat seramai 30 orang 
jemaah.

Untuk memenuhi keperluan penduduk 
Kampung Rambungan, pada tahun 
1980, Kerajaan Negeri Sarawak telah 
menyumbang sebanyak RM20,000.00 bagi 
membina sebuah surau baru yang lebih 
besar daripada surau kedua. Surau baru 
ini merupakan jenis bangunan dua tingkat, 
bertiangkan belian, berdinding dan 
berlantaikan papan dan beratap abestos. 
Manakala ditingkat bawah berlataikan 
simen. Surau ini boleh memuat seramai 
60 orang jemaah pada satu masa. Pada 
tahun yang sama, iaitu pada tahun 1980, 
Surau Kampung Rambungan dinaikan 
taraf sebagai masjid dan diberi nama 
sebagai Masjid Darul Ihsan.

Dengan bertambahnya bilangan 
penduduk di kampung berkenaan pada 
awal tahun 1990, maka pada tahun 
1995, Kerajaan Negeri telah meluluskan 
bantuan berjumlah RM80,000.00 bagi 
membina sebuah masjid baru di kampung 
tersebut. Masjid baru ini merupakan 
bangunan jenis satu tingkat dan dibina 
sepenuhnya mengunakan bahan semen 
dan beratapkan spendek. Masjid ini boleh 
menampung seramai 100 orang jemaah 
pada satu masa. Dibina di tapak tanah yang 
dibeli daripada Allahyarham Mustapha 
Bin Omar. Dengan terbinanya masjid yang 
baru ini, masjid lama digunakan sebagai 
tempat untuk melaksanakan kerja-kerja 
kebajikan.

Hulu Ke Muara

Pada 3 hingga 5 Mac yang lalu, pihak 
Jabatan Pengurusan Masjid-masjid, 
LAKMNS telah mengadakan satu lonjakan 
paradigma iaitu program Imarah Masjid 
ke Bandaraya Miri dan Negara Brunei 
Darussalam.

Misi yang diketuai oleh Encik Abang 
Bikusary bin Haji Kadir, Ketua Pegawai 
Jabatan Pengurusan Masjid-masjid, 
LAKMNS itu turut disertai oleh YBhg. 
Datuk Haji Nahrawi bin Abdul Rahman 
selaku Pegawai Perhubungan Masjid 
Jamek Negeri Sarawak, Encik Nuraiman 
Omar, Ketua Bahagian Masjid Bandaraya 
Kuching serta beberapa orang pegawai 
yang lain.

Program Imarah di Bandaraya Miri telah 
diadakan di Masjid Kpg. Luak dan Masjid 
Bekenu dimana di dalam kedua-dua 
lawatan, YBhg. Datuk Haji Nahrawi telah 
menyampaikan kuliah maghrib manakala 
Encik Abang Bikusary telah memberikan 
penerangan berkenaan Lembaga Amanah 
Kebajikan Masjid Negeri Sarawak kepada 
para jemaah.

Selain itu, pada siang 4 Mac pihak 
Jabatan Pengurusan Masjid-masjid, 
LAKMNS telah mengambil peluang untuk 
mengadakan lawatan ke Masjid Sultan 
Omar Ali Saifuddien dan Masjid Jame’ 
‘Asri di Bandar Seri Begawan, Negara 
Brunei Darussalam.

Lawatan ke kedua-dua buah masjid utama 
Negara Brunei itu telah memberikan 
kesan positif terutamanya dari sudut 
Pengurusan dan jalinan perhubungan 
antara LAKMNS dan masjid-masjid 
berkaitan.

Alhamdulillah, kepulangan rombongan 
Jabatan Pengurusan Masjid-masjid 
LAKMNS dari Program Imarah Masjid di 
Miri dan Brunei ke Bandaraya Kuching 
telah membawa hasil yang sangat positif 
untuk perkembangan masa depan.

Imarah Masjid & 
Surau

Lawatan Majlis Islam 
Kelantan Ke Ibu Pejabat 
LAKMNS

22 Januari 2020 - Pihak LAKMNS hari ini telah 
menerima rombongan daripada Majlis Agama 
Islam dan Istiadat Melayu Kelantan di Pejabat 
LAKMNS, Tingkat 8, Bangunan Baitul Makmur. 

Rombongan tersebut diketuai oleh Sahibus 
Samahah Dato’ Haji Mohamad Shukri bin 
Mohamad, Mufti Kerajaan Negeri Kelantan, Tuan 
Haji Zulkefli bin Abd Rahman, Timbalan Yang 
Dipertua Majlis Agama Islam dan Adat Istiadat 
Melayu Kelantan serta enam ahli rombongan.

Ketibaan ahli rombongan disambut oleh YBhg. 
Datuk Haji Abang Abdul Wahap bin Haji Abang 
Julai, Ketua Pegawai Eksekutif, LAKMNS serta 
pengurusan LAKMNS.



Majlis Angkat Sumpah 
Integriti bersama SPRM

14 Januari 2020 - Majlis Angkat Sumpah 
Integriti (“Integrity Pledge”) di antara 
Lembaga Amanah Kebajikan Masjid Negeri 
Sarawak (LAKMNS) dan Suruhanjaya 
Pencegahan Rasuah Malaysia (SPRM) 
Sarawak telah diadakan di Tingkat 8, 
Baitul Makmur, Medan Raya, Petra Jaya, 
Kuching. 

Majlis tersebut telah dihadiri oleh YBhg. 
Datuk Haji Abang Abdul Wahap bin Haji 
Abang Julai, Ketua Pegawai Eksekutif, 
LAKMNS dan Tuan Mohd Anuar bin 
Ismail, Timbalan Pengarah Operasi SPRM 
Sarawak, kakitangan-kakitangan Lembaga 
Amanah Kebajikan Masjid Negeri Sarawak 
dan juga pegawai-pegawai dari SPRM.

Majlis Angkat Sumpah ini merupakan satu 
platform untuk membuktikan sokongan 
dan langkah pro-aktif seluruh warga kerja 
LAKMNS terhadap usaha pencegahan 
rasuah oleh Kerajaan Malaysia serta 
pematuhan terhadap prinsip integriti, 
telus dan tadbir urus yang baik. 

Melalui majlis ini, kepentingan warga 
LAKMNS untuk memerangi gejala rasuah 
di dalam memberi perkhidmatan yang 
ditawarkan kepada masyarakat Islam 
dengan penuh amanah ditekankan dan 
diharap dapat menjadi contoh kepada 
agensi-agensi Islam lain.
 

J A B A T A N  P E R U N D A N G A N 07



08 B A H A G I A N  P E N T A D B I R A N  D A N 
P E N G U R U S A N  S U M B E R  M A N U S I A

Datuk Haji Abang 
Abdul Wahap bin Haji 
Abang Julai, Ketua Pegawai 
Eksekutif, LAKMNS dalam 
ucapan beliau pada majlis tersebut 
juga menekankan kepentingan 
semangat kerjasama dari pelbagai 
peringkat dalam menjalankan tugasan 
yang dipertanggungjawabkan sekaligus 
bersama-sama memastikan LAKMNS terus 
maju di masa-masa akan datang.
 

Majlis 
Perjumpaan
CEO Bersama
Kakitangan
LAKMNS
07 Januari 2020 (Selasa) - “Majlis 
Bersama Kakitangan LAKMNS” 
telah diadakan di Bilik Kuliah, Pusat 
Pengajian Al’Quran Tun Abdul 
Rahman Ya’kub. Ia telah dihadiri 
oleh semua kakitangan dari pelbagai 
peringkat jawatan. 

Majlis ini juga merupakan satu platform 
untuk berkongsi maklumat kepada 
warga kerja LAKMNS tentang Visi, Misi 
dan Nilai Teras LAKMNS yang baharu 
agar dapat difahami dan dilaksanakan 
oleh semua kakitangan disamping 
taklimat tentang penstrukturan 
semula organisasi LAKMNS. 

Belia tonggak masa depan negara adalah satu 
rangka kata yang tidak boleh kita nafikan. Baik 
buruknya para belia akan menjadi faktor penting 
yang akan mempengaruhi perkembangan negara.

Justeru melihat kepada kepentingan pembangunan 
jati diri belia, pihak Jabatan Pengurusan Masjid-
masjid, LAKMNS telah menganjurkan program 
pemantapan belia Islam yang dikenali dengan nama 
WHO AM I?

Program selama 2 hari 1 malam ini dinamakan 
WHO AM I? kerana ia selari dengan objektifnya iaitu 
menjadi platform untuk para peserta mengenali diri 
mereka dari segi potensi, bakat serta kemahiran 
seterusnya mengoptimakan ia dalam menyumbang 
kepada pembangunan masyarakat dan negara.

Alhamdulillah. Program yang telah dilaksanakan 
di Masjid Jamek Negeri Sarawak pada Januari 
2020 dan di Masjid Bandaraya Kuching pada bulan 
Februari telah berjaya memberi kesan baik kepada 
para peserta yang dahagakan bimbingan dan 
peluang untuk berbakti kepada agama, bangsa dan 
negara.

Walaupun terhenti akibat pandemik Covid-19, pihak 
Jabatan Pengurusan Masjid-masjid LAKMNS yakin 
kesinambungan program WHO AM I? ini mampu 
disambung semula suatu hari nanti. In Shaa Allah, 
Biiznillah.

Majlis Perjumpaan Ketua Pegawai 
Eksekutif, LAKMNS bersama Warga 
Tenaga MATTARY

13 Februari 2020 - Majlis perjumpaan Ketua Pegawai Eksekutif, 
LAKMNS bersama kakitangan Ma’had Tahfiz Tun Abdul 
Rahman Ya’kub (MATTARY) telah diadakan di Bilik Kuliah, 
Pusat Pengajian Al-Quran Tun Abdul-Rahman Ya’kub (PATARY) 
. Majlis turut dihadiri oleh Pemangku Timbalan Ketua Pegawai 
Eksekutif, LAKMNS Encik Mohamad Feisal Bin Said, Ketua-
ketua Pegawai, Ketua-Ketua Bahagian, pegawai-pegawai di 
LAKMNS dan semua kakitangan MATTARY

Majlis dimulakan dengan bacaan doa, diikuti oleh ucapan 
alu-aluan daripada Pemangku Guru Besar MATTARY, Cikgu 
Abdullah bin Othman dan kemuncak majlis adalah ucapan 
daripada Ketua Pegawai Eksekutif, LAKMNS, Datuk Haji Abang 
Abdul Wahap bin Haji Abang Julai.

Ketua Pegawai Eksekutif LAKMNS mengucapkan terima 
kasih atas kehadiran dan komitmen yang diberikan semua 

kakitangan MATTARY. Selain daripada itu beliau juga 
memaklumkan mengenai pengambilalihan pengurusan 

MATTARY daripada pihak LAKMNS kepada pihak 
Majlis Islam Sarawak (MIS) mulai tahun 2021. 

Walau bagaimanapun dari segi penyediaan 
insfraktruktur bangunan dan penyediaan 
makanan murid masih lagi di bawah 

tanggungan LAKMNS. Beliau juga yakin 
pengambilahan ini adalah baik untuk MATTARY 

kerana pelbagai perancangan telah disusun 
dalam memastikan MATTARY berjaya melahirkan 

lebih ramai huffaz dan dikenali bukan sahaja di 
Sarawak malahan di seluruh Malaysia. 

Datuk Haji Abang Abdul Wahap bin Haji Abang Julai juga 
memaklumkan bahawa walaupun MATTARY tidak lagi di 
bawah pentadbiran LAKMNS, tetapi kedua-duanya masih lagi 
sebumbung dan seiring serta mengharapkan jalinan ukhwah 
ini berkekalan sampai bila-bila. Majlis diakhiri dengan sesi 
bergambar dan bersalam-salaman bersama semua kakitangan 
MATTARY dan pihak pengurusan tertinggi LAKMNS.

29 Februari 2020 - kakitangan TATTARY amat 
berbesar hati kerana Yang Berbahagia Datuk 
Haji Abang Abdul Wahap bin Haji Abang 
Julai, Ketua Pegawai Eksekutif, LAKMNS 
bersama Timbalan Ketua Eksekutif dan Ketua-
ketua Pegawai, LAKMNS sudi untuk hadir 
meluangkan masa pada hujung minggu untuk 
bertemu serta berkongsi idea bersama warga 
TATTARY. 

Majlis yang bermula pada jam 9.00 pagi 
tersebut berlangsung dalam suasana santai 
dan dimulakan dengan taklimat ringkas 
berkaitan pengenalan kepada TATTARY oleh 
Puan Dayang Siti Aishah Binti Haji Mohd 
Atei, Pemangku Ketua Bahagian Pelajaran, 
LAKMNS. 

Majlis diteruskan dengan amanat oleh Yang Berbahagia 
Datuk Haji Abang Abdul Wahap bin Haji Abang Julai, 
Ketua Pegawai Eksekutif, LAKMNS. Di antara intipati ucapan 
ditekankan oleh Yang Berbahagia Datuk adalah ; 

i. Saling bekerjasama dalam memastikan LAKMNS menjadi salah 
satu organisasi Islam yang unggul di serata dunia, khasnya di negeri 
Sarawak. 

ii. Mengutamakan Teamwork dalam setiap jabatan (TEAM-Together Everyone 
Achieve More). 

iii. Nasihat kepada guru-guru supaya sentiasa kreatif dalam merancang dan menyediakan 
sesi pembelajaran yang menyeronokkan kepada anak-anak di TATTARY. 

Selain itu, Yang Berbahagia Datuk juga turut berkongsi beberapa idea dan pembaharuan 
baru yang akan dilaksanakan dalam masa terdekat di LAKMNS seperti pengunaan QR PAY 
di masjid bagi memudahkan Jemaah untuk membuat sumbangan dan perlancaraan Internet 
Radio Islamic Sarawak (IRIS) milik LAKMNS. 

Majlis berakhir pada jam 12.00 tengahari dengan pelbagai input dan perkongsian baru kepada 
kesemua kakitangan TATTARY.

Majlis Perjumpaan CEO 
bersama Warga Tenaga 
TATTARY

Kuliah Subuh

Mudir Madrasah Darul Uloom 
Al-Islamiyyah, Jerantut Pahang

Maulana Juhari 
Al-Jenderaki

11 Januari – Lembaga Amanaha Kebajikan Masjid Negeri 
Sarawak telah menganjurkan Kuliah Subuh bersama 
Maulana Juhari al-Jenderaki bertempat di Masjid 
bandaraya Kuching. Kuliah ini telah dianjurkan dengan 
kerjasama Bank Islam dan Madrasah Darul Uloom al-
Islamiyyah, Jerantut, Pahang. 

Kuliah telah disampaikan oleh Mudir Madrasah Darul 
Uloom al-Islamiyyah, Maulana Juhari al-Jenderaki. Kuliah 
ini telah mendapat sambutan yang baik di kalangan 
penduduk setempat dengan kehadiran melebihi 100 
jemaah dan turut dihadiri Ketua Pegawai Eksekutif 
LAKMNS, Datuk Haji Abang Abdul Wahap Bin Abang 
Julai. 

Kuliah Subuh

Khadim Majlis 
Rasulullah SAW Malaysia

Habib Nael 
bin Taher

Kuliah Subuh oleh Habib Nael Ben Taher telah dianjurkan pada 1 Februari 2020 (sabtu) yang lepas 
bertempat di Masjid Bandaraya Kuching. Habib Nael Ben Taher merupakan nama yang tidak asing 
dalam menyampaikan dakwah di sekitar Malaysia. Beliau berkhidmat di bawah Guru Mulia Al-Musnid 
Habib Ali Zainal Abidin Al-Hamid (Pemimpin Darul Murtadza) dan juga aktif menyampaikan dakwah 
islamiyyah khusus di sekitar Malaysia. Beliau juga merupakan Ahli Jawatankuasa Ittihad An-Nur 
Malaysia dan Wakil Rasmi Pembimbing Majlis Rasullullah Malaysia. 

Majlis Kuliah Subuh tersebut dihadiri oleh Ketua Pegawai Ekskutif, LAKMNS iaitu Datuk Haji Abang Abdul 
Wahap Bin Haji Abang Julai dan kakitangan-kakitangan peringkat atasan LAKMNS. Manakala jemputan 
awam yang hadir adalah sekitar 100 orang Jemaah di sekitar Bandaraya Kuching. Penceramah telah 
menyampaikan berkenaan baginda Rasulluah S.A.W dan menceritakan kemuliaan baginda sebagai 
contoh bagi manusia akhir zaman. Majlis ini mendapat maklumbalas yang baik daripada masyarakat 
sekitar dan dalam usahasama mengimarahkan lagi masjid dengan program-program keagamaan. 



Ustaz Azman Syah 
bin Alias

(PU AZMAN)

Ceramah Agama

Alhamdulillah bersyukur ke hadrat Allah kerana 
atas izinNya pihak Jabatan Pengurusan Masjid-
masjid, LAKMNS telah berjaya membawa 
penceramah terkenal iaitu PU Azman ke Bandaraya 
Kuching.

Pada 21 Februari 2020 PU Azman telah bersama-
sama para jemaah di Masjid Bandaraya Kuching 
manakala ceramah beliau di Masjid Jamek Negeri 
Sarawak telah diadakan pada 22 Februari 2020.

Dalam ceramahnya, PU Azman telah mengupas 
pelbagai persoalan yang diajukan kepada beliau 
oleh para jemaah yang hadir.

Selain berceramah di Masjid Bandaraya Kuching 
dan Masjid Jamek Negeri Sarawak, PU Azman 
juga berkesempatan berkongsi ilmu dengan para 
pelajar Sekolah Menengah (A) Sheikh Haji Othman 
Abdul Wahab (SHOAW) pada siang Sabtu, 22 
Februari 2020.

Sambutan menggalakkan yang diterima sepanjang 
kehadirannya ke Kuching memberi semangat 
kepada PU Azman untuk kembali menyumbang 
budi di Bumi Darul Hana.



Pegawai Dakwah
Persatuan Cina Islam Malaysia

Kuliah Subuh
Lim Jooi Soon

Kuliah Subuh oleh Penceramah Bebas, Lim Jooi 
Soon atau lebih dikenali dengan “Bro Lim” telah 
dianjurkan pada 14 Mac 2020 (Sabtu) bertempat 
di Masjid Bandaraya Kuching. Beliau merupakan 
Pegawai Dakwah Persatuan Cina Islam Malaysia 
(MACMA) dan merupakan penceramah yang 
tidak asing lagi di sekitar Malaysia. 

Beliau merupakan bekas penganut agama 
Buddha dan Kristian di Evangelical Protestant, 
dan turut pernah mengikuti “Correspondant 
Bible Study Training di South Australia. 
Namun, berminat dan tertarik dengan Islam 
dan seterunya memeluk Islam. Beliau sering 
dijemput bagi forum-forum yang melibatkan 
perbandingan agama memandangkan latar 
belakang beliau yang pernah mendalami agama 
yang berlainan. Beliau turut aktif mengeluarkan 
buku-buku keagamaan bagi tujuan dakwah dan 
memotivasikan masyarakat Islam di Malaysia.

Majlis Kuliah Subuh tersebut turut dihadiri 
oleh Ketua Pegawai Ekskutif, LAKMNS iaitu 
Datuk Haji Abang Abdul Wahap Bin Haji Abang 
Julai dan kakitangan-kakitangan peringkat 
atasan LAKMNS. Manakala jemputan awam 
yang hadir adalah sekitar 100 orang Jemaah 
di sekitar Bandaraya Kuching. Penceramah 
telah menyampaikan perkongsian berkenaan 
latar belakang beliau yang pernah berlainan 
agama. Beliau turut menyampaikan berkenaan 
kepentingan institusi masjid dalam membangun 
golongan belia dalam menjadikan golongan 
tersebut menjadi lebih baik. 

Masyarakat setempat turut berperanan penting. 
Beliau turut mengetengahkan unsur-unsur 
dakwah serta cabarannya dalam arus pemodenan 
semasa. Majlis ini mendapat maklumbalas yang 
baik daripada masyarakat sekitar dan dalam 
usahasama mengimarahkan lagi masjid dengan 
program-program keagamaan. 

Menyedari pentingnya menjaga 
kesihatan dan keseimbangan mental 
dan fizikal dalam bekerja, LAKMNS 
mengambil inisiatif mengadakan Hari 
Sukan LAKMNS pada setiap hari 
Jumaat, selepas Solat Jumaat.

Pelbagai aktiviti riadah dilakukan. 
Aktiviti-aktiviti sebegini sangat 
bermanfaat dalam membina 
keseimbangan jasmani, emosi, rohani 
dan intelektual para pekerja.

Aktiviti yang penuh santai ini dihadiri 
oleh semua kakitangan LAKMNS dan 
turut hadir bersama memberi inspirasi 
ialah Datuk Haji Abang Abdul Wahap 
bin Haji Abang Julai, Ketua Pegawai 
Eksekutif, LAKMNS.

Mari amalkan gaya hidup sihat walau 
apa jua pekerjaan kita. Hidup sihat, 
semua akan lebih bermakna!

Badan Sihat, 
Minda Cerdas

SENI BELA DIRI KESEIMBANGAN 
ANTARA AKADEMIK DAN 
AKTIVITI KECERGASAN.

Bermula pagi sabtu yang lepas, anak-
anak 6 tahun TATTARY dan semua 
murid MATTARY telah memulakan 
aktiviti taekwondo di Masjid Jamek 
Negeri Sarawak. Aktiviti bermula 
seawal jam 8 pagi hingga 10 pagi itu 
secara tidak langsung memeriahkan 
lagi suasana masjid di waktu pagi. 
Suasana riuh-rendah dengan suara 
anak-anak penuh bersemangat 
mengikuti arahan jurulatih memenuhi 
kawasan anjung masjid.

Di samping itu, pihak Bahagian 
Pengurusan Masjid Jamek Negeri 
Sarawak dengan kerjasama 
Bahagian Pelajaran LAKMNS telah 
menyediakan Sudut Cakna Ilmu 
dengan tajuk Ceramah Kesedaran 
dan Kaedah Menangani Coronavirus 
yang disampaikan oleh Dr Miruna 
Selvaraju, Pegawai Perubatan dari 
Klinik Kesihatan Petra Jaya.

Sudut Cakna Ilmu ini diadakan untuk 
memberi ruang kepada ibu bapa 
mendapatkan info dan maklumat 
berkenaan isu semasa yang berlaku 
di persekitaran kita.



Khutbah Khas Jumaat
“Menangani Wabak Covid 19” 
(13 Mac 2020M/ 18 Rejab 1441H)

SERUAN

MIMBAR
“MENANGANI 

WABAK 
COVID-19”

Sesungguhnya berjayalah orang yang 
menjadikan dirinya - yang sedia bersih - 
bertambah-tambah bersih (dengan iman 
dan amal kebajikan),Dan sesungguhnya 
hampalah orang yang menjadikan 
dirinya - yang sedia bersih - itu susut dan 
terbenam kebersihannya (dengan sebab 
kekotoran maksiat).

Kaum muslimin yang dirahmati Allah,
Marilah kita sama-sama meningkatkan 
ketaqwaan kepada Allah subhanahu wata’ala 
dengan menunaikan segala perintah-Nya 
dan meninggalkan segala larangan-Nya. 
Mudah-mudahan kita beroleh kejayaan dan 
kebahagiaan di dunia dan di akhirat.

Saudara kaum muslimin yang dirahmati 
Allah,

Majlis Islam Sarawak menzahirkan rasa 
prihatin untuk bersama-sama dalam 
memastikan kesejahteraan dan kesihatan 
ummah sentiasa terjamin.

Sehubungan itu, Majlis Islam Sarawak 
menyarankan agar tindakan- tindakan 
berikut dilaksanakan serta merta :-

Pertama: Menasihati mana-mana individu 
daripada Sarawak yang telah menghadiri 
ijtimak Sri Petaling pada 27 Februari hingga 
1 Mac 2020 agar mematuhi arahan-arahan 
yang dikeluarkan Kementerian Kesihatan 
Malaysia berikut;

i. sekiranya mengalami gejala diminta untuk 
menghubungi Pejabat Kesihatan Bahagian 
berhampiran seperti di bawah untuk 
nasihat lanjut dan sentiasa mengamalkan 
penjagaan kebersihan diri termasuk kerap 
mencuci tangan dengan cara yang betul, 
mengamalkan etika batuk dan bersin yang 
baik serta memakai topeng muka (face 
mask); dan

ii. sekiranya tidak mengalami gejala untuk 
mengamalkan jarak sosial (social distancing) 
sekurang-kurangnya 1 meter dari orang lain 
selama 14 hari dari tarikh akhir menghadiri 
perhimpunan tersebut. 

Kedua: Menasihati mana-mana individu 
daripada Sarawak yang telah menghadiri 
ijtimak berkenaan berkenaan atau mana-
mana individu lain yang mengalami simptom 
demam, batuk dan selsema agar tidak 
menghadirkan diri ke masjid atau surau 
(untuk solat berjemaah serta solat jumaat 
atau mana-mana aktiviti pengimarahan) 
sehingga dibenarkan oleh Pejabat 
Kesihatan Bahagian masing-masing dan 
pergi membuat pemeriksaan ke klinik 
berhampiran.

Ketiga: Mengarahkan semua Jawatankuasa 
Pengurusan Masjid/Surau untuk mematuhi 
arahan Kerajaan Sarawak agar tidak 
menganjurkan perhimpunan besar-besaran 
khususnya di masjid atau surau masing-
masing kecuali solat berjamaah dan solat 
jumaat.

Keempat: Memberi kebenaran kepada 
Jawatankuasa Pengurusan Masjid/Surau 
menghalang mana-mana pihak untuk 
melaksanakan aktiviti di masjid/surau 
sekiranya perlu. 

Kelima: Mengarahkan Jawatankuasa 
Pengurusan Masjid/Surau meneruskan 
bacaan doa mohon dihindari wabak penyakit 
setiap kali selepas solat fardhu dan bacaan 
Qunut Nazilah ketika i’tidal rakaat terakhir 
setiap kali solat fardhu serta solat jumaat 
sebagaimana pekeliling yang dikeluarkan 
pada 28 Januari 2020 lepas.Saudara kaum 
muslimin yang dirahmati Allah,

Mimbar sekali lagi ingin mengingatkan 
agar kita bersama-sama untuk menjaga 
kebersihan diri dan keluarga serta mengikuti 
arahan pencegahan COVID 19 yang 
disarankan oleh Kementerian Kesihatan 
Malaysia seperti:

1. Kerap mencuci tangan dengan 
menggunakan air dan sabun atau bahan 
pencuci tangan (hand sanitizer).

2. Sekiranya berada dalam tempoh lawatan 
ke lokasi-lokasi yang berlakunya wabak ini -

a. “Jika perjalanan tidak dapat dielakkan, 
sentiasa bawa bersama penutup mulut dan 
hidung (mask) serta bahan pencuci tangan

b. “Elakkan dari melawat ladang haiwan, 
pasar menjual haiwan hidup, tempat 
sembelihan atau menyentuh sebarang jenis 
haiwan

c. “Elak dari mengunjungi tempat tumpuan 
ramai dan bergaul rapat dengan individu 
yang mempunyai gejala serta elak dari 
makan sebarang produk haiwan mentah 
atau tidak dimasak dengan sempurna.

3. Segera mendapatkan rawatan perubatan 
sekiranya jatuh sakit iaitu mengalami gejala 
jangkitan pernafasan seperti demam, batuk 
atau sukar bernafas dalam tempoh 14 hari 
selepas pulang dari lawatan dan maklumkan 
mengenai sejarah perjalanan kepada doktor 
yang merawat

Semoga kita dengan usaha kita ini, Allah 
Subhanahu wata’ala makbulkan doa kita 
dan diberi perlindungan daripada bencana.

Menyedari bahawa institusi masjid pada 
zaman Rasulullah merupakan satu pusat 
sumber ilmu, pihak Jabatan Pengurusan 
Masjid-masjid, LAKMNS telah mengambil 
langkah proaktif mengadakan program 
Infokiosk di Masjid Jamek Negeri Sarawak.

Program yang julung-julung kali diadakan ini 
adalah kerjasama diantara pihak Pengurusan 
Masjid-masjid LAKMNS dan agensi-agensi 
kerajaan negeri serta persekutuan dan 
juga NGO Islam di Sarawak dalam usaha 
menyebarkan maklumat berkenaan agensi 
kepada masyarakat umum.

Selain sebagai wadah memperkenalkan 
kewujudan agensi serta NGO, Program 
Infokiosk juga menjadi satu platform orang 
awam melaksanakan urusan bersama agensi 
terbabit. Sebagai contoh urusan simpanan di 
Tabung Haji.

Program yang berlangsung setiap hari 
Jumaat di Anjung Masjid Jamek ini telah 
menarik minat agensi-agensi seperti Tabung 
Haji, Perbadanan Tabung Pendidikan Tinggi 
Nasional (PTPTN) dan juga Jabatan Kebajikan 
Masyarakat (JKM) untuk memperkenalkan 
perkhidmatan-perkhidmatan yang mereka 
tawarkan.

Program 
INFOKIOSK
Masjid Jamek Negeri Sarawak



Program Sharing Talk Series 
‘PIT STOP”: Managing 
Culture Change

Program ini telah dirasmikan oleh Yang 
Berbahagia Datuk Haji Abang Abdul Wahap 
bin Haji Abang Julai, Ketua Pegawai Eksekutif, 
LAKMNS dan dihadiri oleh para kakitangan 
peringkat Eksekutif LAKMNS. 

Pengisian program tersebut telah 
disampaikan oleh Encik Riziandy bin Nawawi 
selaku Ketua Bahagian Sokongan Pekerja, 
Unit Sumber Manusia Negeri yang telah 
berkongsi mengenai objektif program iaitu 
memberi kefahaman kepada para kakitangan 
tentang inisiatif Mengurus Perubahan Budaya 
(Managing Culture Change) dan menerapkan 
enam (6) nilai-nilai teras LAKMNS dalam 
kakitangan LAKMNS.

Program ini juga diadakan sebagai pemangkin 
ke arah perubahan budaya kerja yang lebih 
baik dengan menjadikan enam nilai-nilai teras 
LAKMNS amalan kakitangan dalam menggalas 
tanggungjawab yang diamanahkan bagi 
mencapai visi LAKMNS kearah sebuah badan 
amanah Islam yang bertaraf dunia.

Bahagian Pentadbiran Dan Pengurusan 
Sumber Manusia (Group HR LAKMNS) di 
bawah Pengurusan dan Perkhidmatan, 
LAKMNS telah mengadakan satu 
program yang bertajuk Sharing Talk 
Series ‘Pit Stop’: Managing Culture 
Change bertempat di Bilik Kuliah, Pusat 
Pengajian Al-Quran Tun Abdul Rahman 
Ya’kub.

Majlis Pelancaran
SCAN & DONATE

Lembaga Amanah Kebajikan Masjid 
Negeri Sarawak (LAKMNS) telah 
mengadakan Majlis Pelancaran ‘Scan 
and Donate’ bertempat di Tingkat 8, 
Bangunan Baitul Makmur I semalam 
(Selasa, 25 Februari). Majlis telah 
disempurnakan oleh Yang Berbahagia 
Datuk Haji Abang Abdul Wahap bin Haji 
Abang Julai, Ketua Pegawai Eksekutif 
LAKMNS.

Dalam  majlis tersebut, Yang  Berbahagia 
Datuk Haji Abang Abdul Wahap bin Haji 
Abang Julai menyatakan ‘Scan and 
Donate’ diadakan bagi menyahut seruan 
kerajaan untuk menjadikan Sarawak 
sebagai salah sebuah negeri terunggul 
yang menggunakan transaksi ‘e-money’ 
atau ‘e-tunai’.

Beliau juga menjelaskan bahawa 
pelancaran “Scan and Donate’ ini 
membuktikan LAKMNS juga tidak mahu 
ketinggalan menjadi salah sebuah 
agensi Islam yang terkemuka di dalam 
dunia digital.

Malah beliau turut melahirkan rasa 
bangga kerana kini para jemaah dan 
orang awam boleh menyumbangkan 
derma atau sedekah secara digital 
tanpa tunai (‘cashless’) melalui 
imbasan kod QR daripada Sarawak 
Pay, Boost dan QR Pay Maybank 
yang dipaparkan di tabung-tabung 
sumbangan di Masjid Jamek Negeri 
Sarawak dan Masjid Bandaraya 
Kuching.

Adalah menjadi harapan dan iltizam 
LAKMNS untuk terus menjadi lebih 
cemerlang dalam menyampaikan 
perkhidmatan kepada masyarakat dan 
seterusnya mencapai matlamat untuk 
menjadi sebuah agensi Islam bertaraf 
dunia.

Hadir sama pada majlis tersebut 
adalah para kakitangan LAKMNS dan 
rakan-rakan media.

Lawatan ke IKIM FM 
dan Nasional FM
Pihak LAKMNS telah mengadakan 
lawatan ke IKIM FM dan Nasional FM, 
RTM pada Khamis 5 Mac 2020 yang 
lalu.

Lawatan ini diadakan untuk melihat 
dan merasai sendiri pengalaman 
dalam mengendali radio dan perihal 
pelaksanaannya dalam menjadi 
sebuah medium penyampaian 
maklumat yang terkemuka di Malaysia.

Rombongan LAKMNS telah diwakili 
oleh Puan Haryati Mohamad, Ketua 
Bahagian Publisiti dan Komunikasi, 
Haji Mohd Nidzam bin Ahmad, 
Pegawai Bahagian Pentadbiran dan 
Pengurusan Sumber Manusia dan 
pegawai-pegawai LAKMNS yang lain. 

Pelbagai ilmu dan input diperolehi 
daripada lawatan ini yang diharap 
dapat memberi manfaat ke arah 
pelancaran Radio Digital LAKMNS 
nanti insya Allah. Jutaan terima kasih 
diucapkan kepada pihak IKIMfm dan 
Nasionalfm di atas kesudian menerima 
kunjungan pihak kami.

Nantikan kemunculan Radio Digital 
LAKMNS. Teruskan follow kami di 
Facebook dan website LAKMNS untuk 
makluman terkini dari kami. Stay 
tuned! 

KUNJUNGAN HORMAT KE LAKMNS 
DARIPADA ANGKATAN DAKWAH 
ANTARABANGSA MALAYSIA (ADAM)

Ketua Pegawai Eksekutif LAKMNS, Yang 
Berbahagia Datuk Haji Abang Abdul 
Wahap bin Haji Abang Julai telah menerima 
kunjungan hormat daripada Angkatan 
Dakwah Antarabangsa Malaysia (ADAM) 
yang di ketuai oleh Haji Jailani bin Jasmani 
di pejabat LAKMNS, Tingkat 8, Bangunan 
Baitul Makmur pada 9 Mac 2020.

Yang Berbahagia Datuk Haji Abang 
Abdul Wahap bin Haji Abang Julai, 
Ketua Pegawai Eksekutif LAKMNS, 
telah melawat kakitangan-kakitangan 
LAKMNS yang bertugas di 
lapangan semasa Perintah Kawalan 
Pergerakan.

Lawatan tersebut bermula pada jam 
10.00 pagi di Baitul Makmur I, Baitul 
Makmur II, PATARY, Masjid Jamek 
dan Masjid Bandaraya yang berakhir 
pada pukul 12.00 tengah hari. 

Ketua Pegawai Eksekutif diiringi 
oleh Pemangku Timbalan Ketua 
Pegawai Eksekutif, Ketua Pegawai 
Pengurusan Masjid-masjid, Ketua 
Pegawai Aset dan Fasiliti, Ketua 
Bahagian Keselamatan dan anggota 
keselamatan. Selain itu, Ketua 
Pegawai Eksekutif juga telah melawat 
pejabat Perbendaharaan Negeri 
Sarawak di Tingkat 9 dan 10 Baitul 
Makmur II.

Lawatan Ketua Pegawai Eksekutif 
Kepada Kakitangan Yang Bertugas 
Sepanjang Perintah Kawalan 
Pergerakan (PKP)

PEMBELAJARAN DAN PENGAJARAN 

(PdP) SEMASA PERINTAH KAWALAN 

PERGERAKAN (PKP)

Pendemik Covid 19 memberi impak yang sungguh besar kepada seluruh dunia. Kerajaan 
Malaysia telah menguatkuasakan Perintah Kawalan Pergerakan (PKP) bermula 18 Mac 
2020 sebagai Langkah mengawal penularan virus tersebut. Sejak PKP dilaksanakan, 
hampir 5 bulan anak-anak tidak dapat hadir ke sekolah untuk menimba ilmu.

Namun begitu situasi ini tidak menghalang proses pengajaran dan pembelajaran (PdP) 
untuk diteruskan. Dalam usaha memastikan pembelajaran anak-anak tidak terabai 
walaupun terus kekal berada di rumah, pihak MATTARY dan TATTARY telah mengambil 
inisiatif untuk melaksanakan kaedah pembelajaran atas talian. Pelbagai medium dan 
aplikasi telah digunakan seperti Whatsapp, Google Classroom, Zoom, Google Meet, 
Youtube, dan sebagainya.	

Pada peringkat awalnya agak sukar untuk melaksanakan PdP dalam talian kerana faktor 
sumber bahan bantu belajar adalah sangat terhad, kesesuaian masa murid dan guru, 
tambahan pula tidak semua murid dilengkapi dengan kemudahan IT seperti telefon 
pintar, komputer riba, tablet dan sebagainya. Pelbagai langkah telah diambil oleh pihak 
sekolah untuk mengatasi masalah ini seperti penyediaan jadual waktu fleksibel sebagai 
panduan guru dan murid dalam mengatur masa pembelajaran. Selain itu, semasa tempoh 
PKPB pihak sekolah telah membuka kaunter untuk ibubapa menghantar dan mengambil 
lembaran latihan dan buku.

Tidak dinafikan keberkesanan pembelajaran secara online tidak sama seperti 
pembelajaran bersemuka tetapi perkara ini secara tidak langsung mampu membentuk 
guru, murid dan ibu bapa untuk celik IT dan meningkatkan ilmu masing-masing dengan 
menggunakan teknologi terkini. Guru-guru pula menjadi lebih kreatif dalam merancang 
dan mengolah sesi pembelajaran.

(SUKMATTARY)

SUKAN 
TAHUNAN 

Kali ke 9
Hari Sukan MATTARY adalah aktiviti tahunan rasmi 
Ma’had Tahfiz Tun Abdul Rahman. Pada tahun ini, Hari 
Sukan MATTARY diadakan di Stadium Negeri Sarawak 
selama dua hari iaitu pada 9 dan 10 Mac 2020 yang lalu. 

Objektif kepada penganjuran Hari Sukan MATTARY adalah 
memastikan semua murid di MATTARY menjalinkan 
hubungan baik dan memupuk kerjasama berpasukan 
yang padu melalui bersukan. Selain itu, hari sukan juga 
bertujuan untuk menyahut saranan kerajaan agar setiap 
murid bergiat aktif dalam kegiatan sukan dan membina 
generasi pelajar yang sihat, cergas dan cerdas melalui 
proses bersukan. 

Majlis perasmian oleh Yang Berbahagia Datuk Haji 
Abang Abdul Wahap bin Haji Abang Julai, Ketua Pegawai 
Eksekutif, Lembaga Amanah Kebajikan Masjid Negeri 
Sarawak telah diadakan pada 10 Mac 2020. Simbolik 
perasmian pada majlis tersebut merupakan perlepasan 
Acara Tarik Tali oleh tetamu kehormat. Suasana sungguh 
meriah dengan keriuhan penyokong ketika acara tersebut 
berlangsung. 

Sebanyak 54 acara telah dipertandingkan pada temasya 
sukan sekolah kali ini seperti larian, lontar peluru, 
tarik tali dan sukaneka Kontingen Rumah Kuning telah 
memperlihatkan kesungguhan dalam acara-acara yang 
dipertandingkan, sekali gus telah dinobatkan sebagai 
juara keseluruhan yang telah mengutip sebanyak 
144 mata. Manakala Perbarisan Terbaik telah Berjaya 
dirangkul oleh Rumah Merah. Selain itu, seramai 6 orang 
murid yang telah dipilih sebagai atlet terbaik mengikut 
kategori umur yang telah ditetapkan oleh pihak sekolah.

Hari Sukan MATTARY 2020 penuh dengan kenangan dan keriangan, semoga dapat diteruskan masa akan 
datang sebagai platform untuk anak-anak MATTARY menunjukkan potensi diri dalam bidang sukan.

Pencapaian Sukan 
Memanah pelajar 
MATTARY
Anak-anak MATTARY sekali lagi 
mengharumkan nama sekolah 
dengan merangkul gelaran juara 
dalam 2 daripada 6 kategori 
yang dipertandingkan dalam 
Pertandingan Memanah Majlis 
Sukan Sekolah-Sekolah Bahagian 
Kuching (MSS Kuching) pada 6 & 7 
Februari lalu bertempat di Lapang 
Sasar Memanah Majlis Sukan 
Negeri Sarawak MSS, Petra Jaya.
Rasyiqah Nabilah, murid tahun 6 
MATTARY menyapu bersih emas 
kategori perempuan 12 tahun. 
Beliau sekali gus muncul juara 
keseluruhan dan mengumpul 
keseluruhan tiga emas yang 
dipertandingkan.

Manakala Ahmad Aiman bin Fathi 
turut menyapu bersih emas kategori 
lelaki 12 tahun dan muncul juara 
keseluruhan serta mengumpul 3 
emas yang dipertandingkan.

Nurfirzan Mirza, 11 tahun (MATTARY) menduduki 
tempat kedua. Sementara juara edisi tahun lalu, 
Farya Nafeesa Alhadi (SK St Teresa) meraih tempat 
ketiga manakala tempat keempat dimenangi Aida 
Zahidah (MATTARY).

Seramai 5 orang murid MATTARY akan mewakili 
Kuching termasuk Awang Zahiruddin, 12 tahun 
bersama peserta dari sekolah lain yang terpilih 
untuk membawa cabaran pada Kejohanan Majlis 
Sukan Sekolah-Sekolah Sarawak (MSSS) yang 
akan berlangsung pada 18 hingga 22 Februari ini 
di Bintulu.

Anak
AMANAH
ALLAH SWT

Anak adalah anugerah Allah kepada ibu bapa yang seharusnya dijaga dan dididik 
menjadi anak yang soleh atau solehah. Perkara paling berat di dunia ini ialah AMANAH. 
Anak merupakan amanah yang akan dipersoalkan di Akhirat kelak.

Pendidikan asas seorang anak sejak kecil ialah pengenalan tentang: 
○ Allah & Rasulullah
○ Solat & Al-Quran 
○ Akhlak & Aurat

Anak yang sihat, comel dan bijak hanyalah perhiasan dunia. Jika kita mengharapkan 
perhatian manusia, hanya setakat itulah yang kita dapat. Jika kita mengharapkan 
perhatian Allah, kita akan dapat jauh lebih besar manfaatnya.

Anak seharusnya menjadi punca untuk 
ibubapa menuju matlamat jangka masa 
panjang di Akhirat iaitu Keredhaan Allah 
dan bukannya untuk mencapai matlamat 
jangka masa pendek di dunia iaitu 
kebahagiaan sementara.

Ada masa anak ialah hadiah Allah yang 
menceriakan kehidupan. Ada masa anak 
ialah ujian Allah yang menguji kesabaran 
dan keteguhan iman. Jangan sesekali kita 
mensia-siakan mereka. Anak hanyalah 
pinjaman yang berharga buat kita.

Berpegang kepada prinsip “sesiapa yang 
bersungguh sungguh, dia akan berjaya dan 
sesiapa yang menanam dia  akan menuai” 
beliau menerima tawaran bekerja di Tadika 
Tahfiz Tun Abdul Rahman Yaakub (TATTARY) 
pada 15 Julai 2019 sebagai Pelatih di 
TATTARY untuk jawatan Pembantu Guru. 
Beliau yang dimaksudkan ialah Nur Zahidah 
Binti Haizan yang lahir pada 30 Mei 1995. 

Latar belakang pendidikan pada mulanya, 
bersekolah rendah di SK Rakyat Haji 
Bolhassan dari tahun 2001 sehingga  tahun 
2007 dan kemudian meneruskan pelajaran 
di SMK ST TERESA pada 2008 sehingga 
2012 (SPM). 

Tugas yang diamanahkan amatlah besar dan 
perlu dilaksanakan dengan sebaik mungkin. 
Harapan beliau semoga dapat melihat anak 
didiknya menjadi insan yang cemerlang, 
gemilang dan terbilang. Selain itu, berjaya 
di dunia dan akhirat .In sya ALLAH..

Ustaz Muhammad Uthman bin Muhammed Suhaimi 
dilahirkan pada 26 November 1993 di Hospital Daerah 
Serian. Beliau merupakan anak kedua dari tiga adik 
beradik. Mula berkhidmat di MATTARY pada bulan 
Disember 2017. Memulakan persekolahan awal di Tadika 
KEMAS Kompleks Polis Tabuan Jaya, bersekolah rendah 
di SK Tabuan Jaya 2000-2005 dan sekolah menengah 
di SMK AGAMA Matang 2006-2010. Kemudian, beliau 
menyambung pelajaran dan mendapat Diploma dalam 
bidang Tahfiz Quran dan Qiraat di Institut Kemahiran 
Islam Malaysia Sarawak / Darul Quran JAKIM dari tahun 
2011-2014. Seterusnya Ustaz Uthman menyambung 
pengajian Ijazah Sarjana Muda dalam bidang Al-Quran 
dan Qiraat di Universiti Al-Azhar Mesir pada tahun 2014-
2017. Ustaz Uthman telah mendirikan rumah tangga 
pada bulan Disember 2018.

Ustaz Uthman aktif dalam seni khat semasa di sekolah 
menengah dan pernah mewakili sekolah dalam 
pertandingan khat. Selain itu, beliau juga pernah 
mewakili sekolah dalam pertandingan ucapan pagi 
dalam Bahasa Arab. Pada tahun 2013, Ustaz Uthman 
telah mewakili Sarawak dalam pertandingan Hafazan 
peringkat Kebangsaan Kategori Juzuk 1-20. 

Di MATTARY, Ustaz Uthman mengajar hafazan untuk 
Halaqah Imam Warsh yang terdiri daripada murid-
murid tahun tiga. Selain itu, kemahiran dalam seni 
khat digunakan beliau untuk membimbing murid dalam 
pertandingan menulis khat di peringkat sekolah. Ustaz 
Uthman juga pernah menjadi ketua bagi Rumah Sukan 
Biru pada tahun 2020. Komitmen dan kerjasama yang 
diberikan oleh Ustaz Uthman ketika menjalankan tugas 
di MATTARY amat dihargai. 

Besarlah harapan Ustaz Uthman agar anak-anak di 
Malaysia terutamanya murid-murid MATTARY berjaya 
menjadi penghafaz Al-Quran dan mahir dalam bidang 
Al-Quran seterusnya mampu menyampaikan ajaran 
Islam kepada masyarakat.

Nurul Alisha Tiamah Binti Amdi dilahirkan di Hospital Miri pada 4 Oktober 2014 
dan merupakan anak bongsu daripada empat orang adik-beradik. 

Ayahnya merupakan seorang Pegawai di Lembaga Amanah Kebajikan Masjid 
Negeri Sarawak. Ibunya pula bertugas sebagai Jururawat di Klinik Kesihatan 
Jalan Masjid Kuching. Adik Nurul Alisha Tiamah lebih mesra dipanggil “Nurul” 
di kalangan ahli keluarga manakala “Alisha” atau “Tiamah” di kalangan kawan-
kawan serta guru sekolah TATTARY.

Adik Alisha kini belajar di kelas 6 Bijak dan suka bersekolah di TATTARY kerana 
mempunyai ramai kawan. Makanan kegemarannya adalah donut buatan ibu dan 
roti canai minuman kegemarannya pula nestum dan teh tarik.

Adik Alisha seorang yang “happy go lucky”  dan ceria. Dia suka berkongsi cerita 
mengenai aktiviti sehariannya di sekolah kepada ibunya. Dia sangat aktif dalam 
bersukan, suka membaca, bermain lego dan mengemari aktiviti berbasikal.
bercita-cita cita-citanya ialah ingin menjadi seorang guru suatu hari kelak.

Muhammad Najmuddin bin Mohamad 
Najib merupakan murid Tahun 6 al Biruni. 
Dilahirkan pada 9 Julai 2008. Berasal dari 
Pasir Puteh, Kelantan. Merupakan seorang 
murid yang pendiam dan bertanggungjawab. 
Aktiviti yang sering dilakukan jika ada 
masa lapang ialah membaca al-Quran dan 
bermain badminton bersama adik-adiknya. 
Memulakan persekolahan tadika di Tadika 
Abim Petronesa 2, Semerah Padi dan 
meneruskan persekolahan ke MATTARY 
untuk darjah 1 hingga darjah 6. Najmuddin 
merupakan anak sulung daripada empat 
orang adik beradik. Seawal usia 5 tahun 
Najmuddin telah khatam bacaan al-Quran. 
Najmuddin bercita-cita menjadi seorang 
doktor al hafiz suatu hari kelak.

Antara kejayaan gemilang yang dicapai 
oleh Najmuddin ialah berjaya hafaz 30 juzuk 
al-Quran pada bulan Julai 2020 di bawah 
bimbingan Ustaz Ahmad Fazrin. Selain 
hafazan, Najmuddin juga menunjukkan 
pencapaian yang baik dalam akademik. 
Sikap rajin dan bertanggungjawab yang 
dimiliki Najmuddin merupakan kunci utama 
kejayaannya. Selain itu, Najmuddin juga 
disenangi oleh semua rakan dan para guru. 

Semoga kejayaan Najmuddin ini menjadi 
contoh kepada adik-adiknya dan rakan-
rakan yang lain.  Pihak sekolah sentiasa 
mendoakan agar Najmuddin berjaya 
mencapai cita-citanya dan menjadi anak 
yang cemerlang dalam apa jua lapangan 
yang diceburinya. 

